
 

- SENAT - 

Broj: 01-10-1/26 

Sarajevo, 22. 04. 2026. godine 

 

Z A P I S N I K 

SA 5. VANREDNE SJEDNICE SENATA 

UNIVERZITETA U SARAJEVU ODRŽANE 22. 04. 2026. GODINE 

Prisutni/e članovi/ce Senata: prof. dr. Tarik Zaimović, rektor, prof. dr. Dženana Husremović, prof. dr. 

Benina Veledar, prof. mr. Arma Tanović Branković, prof. dr. Naris Pojskić, naučni savjetnik,  prorektori/ce, 

Jusuf Bukva, student-prorektor, prof. mr. Dubravka Pozderac-Lejlić, prof. Lejla Jusić, prof. dr. Erdin 

Salihović, prof. dr. Lejla Demirović (po ovlaštenju), prof. dr. Senad Huseinbegović (po ovlaštenju), prof. 

dr. Mustafa Hasani, prof. dr. Jasmin Ahić, prof. dr. Elvis Fejzić (po ovlaštenju), prof. dr. Husnija Kajmović 

(po ovlaštenju), prof. dr. Amel Kosovac, prof. dr. Mirza Dedić, prof. dr. Adnan Busuladžić, prof. dr. Samir 

Dolarević, prof. dr. Mario Bernadić, prof. dr. Nedim Pervan (po ovlaštenju), prof. dr. Eldan Kapur (po 

ovlaštenju), prof. dr. Naida Hukić (po ovlaštenju), prof. dr. Mirela Omanović, prof. dr. Muhamed Brka, 

prof. dr. Nusret Drešković, prof. dr. Nina Marković, prof. dr. Besim Balić, prof. dr. Sabina Šerić-Haračić 

(po ovlaštenju), prof. dr. Adaleta Durmić Pašić, naučna savjetnica, dr. sci. Aladin Husić, dr. sci. Muamer 

Džananović, dr. sci. Jasmin Hodžić, prof. dr. Lajla Hasić Branković, prof. dr. Emir Tahirović, te 

predstavnici/e Udruženja Studentski parlament Univerziteta u Sarajevu: Ali Jusović predsjednik i Davud 

Isaković. 

Odsutni/e: prorektor/ica za kvalitet, prof. dr. Kemal Durić, prof. dr. Arzija Pašalić, prof. dr. Zinka Grbo, 

dr. sci. Sedad Bešlija, te predstavnici/e Udruženja Studentski parlament Univerziteta u Sarajevu: Muedib 

Šahinović, Ilhana Felić, Ajdin Avdović, Elmir Merdžanić i Emilija Novaković. 

Sjednici prisustvuju: Kenan Filipović, generalni sekretar Univerziteta u Sarajevu, Berina Smajlović-

Doljančić, rukovoditeljica Službe za pravne poslove, Ilhana Lekić, viša stručna saradnica u Službi za pravne 

poslove i Aldina Mujanović, stručna saradnica u Službi za pravne poslove Univerziteta u Sarajevu. 

Sjednica je počela u 13:00 sati. 

Sjednicom je predsjedavao prof. dr. Tarik Zaimović, rektor Univerziteta u Sarajevu. 

Prof. dr. Tarik Zaimović je konstatirao da postoji kvorum za rad, odnosno da sjednici prisustvuje 36 

članova/ica Senata sa pravom glasa, od toga osam (8) članova/ica sa ovlaštenjem koje se nalazi u 

dokumentaciji Senata. 

 

 

 

BOSNA I HERCEGOVINA 

UNIVERZITET U SARAJEVU 

 

 

 

BOSNIA AND HERZEGOVINA 

UNIVERSITY OF SARAJEVO 



U nastavku članovi/ce Senata su jednoglasno usvojili slijedeći: 

 

D N E V N I   R E D: 

 

1. Razmatranje daljih aktivnosti Univerziteta u Sarajevu povodom Prijedloga Regulacionog plana 

„Kvadrant C – Marijin Dvor”. 

 

T O K  S J E D N I C E 

Ad-1. 

Rektor Univerziteta u Sarajevu, prof. dr. Tarik Zaimović, informisao je članove i članice Senata o statusu 

predmeta Prijedlog Regulacionog plana „Kvadrant C – Marijin Dvor”. U uvodnom izlaganju iznio je 

kratak historijat ovog predmeta, s posebnim osvrtom na pitanje univerzitetske imovine, podsjetivši da su 

amandmani na predmetni prijedlog dostavljeni u decembru 2025. godine. 

Istakao je tri ključna problema sa kojima se Univerzitet u Sarajevu suočava u vezi s imovinom. Prvi se 

odnosi na imovinu koja je u vlasništvu Univerziteta, ali ne predstavlja javnu imovinu, čiji se status 

kontinuirano dovodi u pitanje. Kao primjer naveo je provedeni inspekcijski nadzor na Univerzitetu u 

Sarajevu – Institutu za genetičko inženjerstvo i biotehnologiju. Nadalje je naveo da će, povodom ovog 

predmeta, biti angažirani advokati, te da će, ukoliko prijedlog plana ne bude korigovan, biti podnesena 

apelacija Ustavnom sudu radi ocjene zakonitosti akta, kao i zahtjev za izricanje mjere osiguranja. 

Rektor je ukazao i na potrebu održavanja vanredne sjednice Senata u ponedjeljak, 27. 04. 2026. godine, 

radi utvrđivanja dinamike daljeg postupanja Univerziteta. U nastavku je informisao članove i članice Senata 

o ključnim elementima prijedloga Regulacionog plana, uključujući namjeru investitora da na građevinskim 

parcelama u vlasništvu Univerziteta izgrade stambene objekte. Prema važećem nacrtu, planirana je 

izgradnja saobraćajnice koja bi prolazila u neposrednoj blizini tri objekta Univerziteta i predstavljala glavnu 

saobraćajnu komunikaciju sa pratećim zonama parkiranja, što, predstavlja potencijalni sigurnosni rizik za 

studente i zaposlenike. 

Zatim je otvorena diskusija u kojoj su učestvovali: prof. dr. Tarik Zaimović, prof. dr. Muhamed Brka, prof. 

dr. Nusret Drešković, dr. sci. Jasmin Hodžić, prof. dr. Amel Kosovac, prof. dr. Samir Dolarević, prof. dr. 

Nina Marković, prof. dr. Nedim Pervan, prof. dr. Erdin Salihović i dr. sci. Muamer Džananović. 

Prof. dr. Muhamed Brka istakao je bezrezervnu podršku aktivnostima usmjerenim na zaštitu imovine 

Univerziteta u Sarajevu, naglasivši značaj jedinstvenog institucionalnog nastupa, uz preporuku dekanima i 

direktorima da se suzdrže od samostalnih istupa u medijima. 

Prof. dr. Nusret Drešković informisao je prisutne da je sjednica Gradskog vijeća zakazana za 29. 04. 2026. 

godine, te naveo da su članovi Vijeća Univerziteta u Sarajevu - Prirodno-matematičkog fakulteta u 

pripravnosti za organizaciju protesta u periodu od 27. do 29. 04. 2026. godine ispred zgrade Gradskog 

vijeća, ukoliko Senat zauzme takav stav. Predložio je donošenje zaključka kojim bi se, u skladu sa Zakonom 



o javnom okupljanju Kantona Sarajevo, blagovremeno uputila najava okupljanja Ministarstvu unutrašnjih 

poslova Kantona Sarajevo. 

Dr. sci. Jasmin Hodžić predložio je organizaciju konferencije za medije radi pravovremenog informisanja 

javnosti o stavovima Univerziteta, što je rektor potvrdio, predloživši okvirnu dinamiku aktivnosti, 

uključujući podnošenje zahtjeva za održavanje javnog skupa za 29. 04. 2026. godine, uz poštivanje 

zakonom propisanih rokova. 

Prof. dr. Samir Dolarević ukazao je na potrebu izrade stručne analize prijedloga Regulacionog plana, 

naročito u dijelu planirane saobraćajnice, predloživši uključivanje nastavnika i studenata Univerziteta u 

Sarajevu - Građevinskog fakulteta i Univerziteta u Sarajevu -  Fakulteta za saobraćaj i komunikacije, s 

ciljem procjene rizika i identifikacije potencijalnih negativnih posljedica po sigurnost i funkcionalnost 

saobraćaja. 

Prof. dr. Nina Marković naglasila je da zaključci Senata trebaju jasno odražavati opredijeljenost svih članica 

Univerziteta za zaštitu njegovog ugleda i imovine, ističući širi društveni značaj predmetnog pitanja. 

Prof. dr. Nedim Pervan ukazao je na ozbiljne tehničke nedostatke predloženog Regulacionog plana, 

posebno u pogledu njegove neusaglašenosti sa važećim propisima, uključujući Zakon o prostornom 

uređenju Kantona Sarajevo i Zakon o zaštiti od požara i vatrogastvu Federacije Bosne i Hercegovine, 

naglasivši problem neadekvatnog pristupa vatrogasnih vozila, naročito južnom prilazu, odnosno 

Univerzitetu u Sarajevu - Mašinskom fakultetu. Predložio je vraćanje prijedloga Regulacionog plana 

predlagaču na doradu. 

Prof. dr. Erdin Salihović ocijenio je da je prijedlog Regulacionog plana nedovoljno razrađen, posebno u 

dijelu koji se odnosi na degradaciju zelenih površina i uvođenje frekventne saobraćajnice u neposrednoj 

blizini univerzitetskih objekata, te predložio razmatranje izrade alternativnog rješenja uz uključivanje 

Katedre za urbanizam Univerziteta u Sarajevu - Arhitektonskog fakulteta. 

Dr. sci. Muamer Džananović istakao je potrebu da se uz zaključke Senata pripremi i odgovarajuće 

obrazloženje razloga za organizaciju protesta, radi adekvatnog informisanja šire javnosti. 

Nakon provedene rasprave, Senat Univerziteta u Sarajevu jednoglasno je donio sljedeći 

Z A K L J U Č A K 

1. Pokreće se procedura pribavljanja potrebnih saglasnosti i prijave nadležnim organima za održavanje 

mirnog okupljanja članova i članica akademske zajednice, nenastavnog osoblja i studenata Univerziteta 

u Sarajevu radi javnog izražavanja stava povodom Prijedloga Regulacionog plana „Kvadrant C - 

Marijin Dvor“, te zaštite imovine, funkcionalne cjeline i sigurnosti Univerziteta u Sarajevu, planiranog 

za dan 29. 04. 2026. godine u 9:30 sati, na Trgu ispred Vijećnice i pratećim saobraćajnicama.  

 

2. Zadužuju se članice Univerziteta u Sarajevu: Građevinski fakultet i Fakultet za saobraćaj i 

komunikacije za izradu stručnog mišljenja o Prijedlogu Regulacionog plana ,,Kvadrant C - Marijin 

Dvor“ u dijelu saobraćajnica.  



3. Univerzitet u Sarajevu formira Komisiju koju čine predstavnici članica Univerziteta u Sarajevu: 

Rektorata, Mašinskog fakulteta, Prirodno-matematičkog fakulteta, Građevinskog fakulteta, 

Arhitektonskog fakulteta i Fakulteta za saobraćaj i komunikacije, koja će izvrši dodatnu stručnu analizu 

Prijedloga Regulacionog plana „Kvadrant C — Marijin Dvor“, te ukoliko se steknu uvjeti provesti 

konsultacije sa Zavodom za planiranje razvoja Kantona Sarajevo i drugim relevantnim sudionicima u 

ovom postupku.  

 

4. Senat Univerziteta u Sarajevu potvrđuje jedinstveno opredjeljenje svih članica u sastavu za zaštitu 

ugleda, integriteta i imovine Univerziteta u Sarajevu, u skladu s principima akademske autonomije, 

akademske samouprave i prava upravljanja i raspolaganja imovinom visokoškolskih ustanova.  

 

5. Senat Univerziteta u Sarajevu će, cijeneći značaj okolnosti koje su predmet ovog zaključka, održati 

vanrednu sjednicu dana 27. aprila 2026. godine, dok će se o održavanju konferencije za medije, njenom 

terminu i načinu realizacije, donijeti posebna odluka, u zavisnosti od daljeg razvoja okolnosti. 

 

 

Sjednica je završena u 14:10 sati. 

 

 

R E K T O R 

 

Prof. dr. Tarik Zaimović, s.r. 

 

 

Za Zapisnik: 

 

Aldina Mujanović, stručna saradnica, s.r. 


